Азиз Ахмеджонов 
(Ташкент, Узбекистан)

ОЛИЙ ТАЪЛИМ ТИЗИМИДА ПЕРСОНАЛНИ БОШҚАРИШНИНГ ҲОЗИРГИ ДАВР ЙЎНАЛИШЛАРИ


Ўзбекистон иқтисодиётининг инновацион ривожланиш йўлидаги саъй-ҳаракати давлат ва жамиятнинг барча соҳалардаги, шу жумладан, таълим тизимидаги чуқур ислоҳотлар билан боғлиқ. “Таълим тўғрисида”, “Кадрлар тайёрлаш миллий дастури” Қонунларининг қабул қилиниши мамлакатимиз салоҳиятининг беқиёс ривожланиши учун улкан омилдир.

      
Ривожланган мамлакатларда касб таълими (шу жумладан олий таълим)нинг бош мақсади  - рақобатбардош товарлар ишлаб чиқариш ва барча тоифадаги малакали ходимларни тайёрлаш орқали рақобатбардош хизмат кўрсатишдан иборат. Узлуксиз таълимни ташкил этишда унинг жаҳон талаблари  даражасида бўлиши ҳамда у юксак маънавият заминида қурилишига катта аҳамият бериш кераклиги, давлат таълим стандартларини жорий этиш ва унинг механизмини ишлаб чиқиш муҳимлиги устувор соҳа сифатида кўриб чиқилганлиги бежиз эмас. 

 Бошқарув ҳар қандай жамиятга хос бўлган, ҳаёт ва турмуш заруратидан келиб чиқадиган фаолиятдир. Бозор иқтисоди шароитида бу фаолият моҳияти янада такомиллаша боради. Бошқаришнинг асосий мақсади  - меҳнат аҳлининг моддий ва маънавий эҳтиёжларини қондириш учун ишлаб чиқаришни ва шу аснода барча ижтимоий муносабатларни тараққий эттиришдан иборат. 

Бошқарув  - тараққиётнинг ҳар қандай босқичида жамиятга хос бўлган ички хусусиятдир. Бу хусусият умумий характерга эга. Бу хусусият ижтимоий жамоа меҳнатида, турмуш ва меҳнат жараёнида кишиларнинг ўзаро алоқада бўлиши, ўз моддий ва маънавий фаолиятининг маҳсулотини алмаштириш заруриятидан келиб чиқади. 

Бугунги иқтисодиётда персонални бошқариш (персонал менежменти) ОТМ даражасида даражасида педогог-кадрлар салоҳиятидан самарали фойдаланиш учун шарт-шароитларни яратиш бўйича ўзаро боғлиқ ташкилий-иқтисодий ва ижтимоий чора-тадбирлар тизимидир. 

Персонални бошқаришда ходимлардан юксак самара олиш, демакки, ОТМ фаолиятида юксак пировард натижаларга эришиш улар қизиқишини аниқ мақсадларни кўзлаган ҳолда ўзгартиришга қаратилган узлуксиз жараёндир. Ҳозирги шароитларда персонал билан ишлашнинг асосий мақсади юксак масъулият, жамоа психологияси, юқори малака, мулкдорлик туйғусига эга бўлган шахсни шакллантиришдир.

ОТМда персонални бошқаришда функция жиҳатидан кадрлар соҳасидаги ишлар билан боғлиқ барча вазифалар (масалан, кадрларни танлаш, улардан фойдаланиш, малакасини ошириш, меҳнатга ҳақ тўлаш, ишдан бўшатиш ва ҳоказолар) тушунилади.

Ташкилий жиҳатдан эса бу тушунча кадрлар билан ишлаш учун масъул бўлган барча шахс ва ташкилотларни (масалан, раҳбар ходимлар, кадрлар бўлимлари, илмий кенгашлар, касаба уюшмалари) қамраб олади.

Маълумки бозор иқтисодиёти муттасил ўзгариб бориш хусусиятига эга. Шундай экан, ОТМлар ҳам (агар у бозорда рақобатбардош бўладиган даражада самарали фаолият кўрсатишга интилса) нафақат бу ташқи ўзгаришларга, балки ўзгаришлар суръатига ҳам тез мослаша олишга қодир бўлиши керак.

Персонални бошқаришнинг замонавий йўналишлари ОТМ ички муҳитида рўй бераётган ўзгаришлар билан боғлиқдир. 

Бозор иқтисодиёти билан боғлиқ ижтимоий ва ҳуқуқий соҳалардаги ўзгаришлар бошқарувнинг янги йўналишларини шакллантиради. Улар қуйидагилардан иборатдир:

· персоналнинг стратегик менежменти;

· педагогик кадрлар карьерасини режалаштириш;
· ходимларни мувофиқлаштириш техникаси;
· ОТМда персонални бошқариш жараёнида функционал вазифалар мувофиқлигини таъминлаш [1. c. 244].  


Персонални бошқаришнинг замонавий йўналишларини хорижий компания ва фирмаларга хос амалий фаолияти тажрибаси эътиборга моликдир.

АҚШда шаклланган персонални бошқариш тамойиллари америкаликларнинг ўз давлатларини “катта имкониятлар мамлакати” деб ҳисобланадиган тамойили негизида асосланган. Яъни, Америка Қўшма Штатларида ҳар бир ходимга агар у куч-ғайратини аямаса, ўзининг касбий маҳорати ва билимини ошириб борса, албатта муваффақиятга эришади, деган қатъий ишонч сингдирилган. Бундай шароитда фақат ўз кучига ишонадиган, кичикроқ бўлса-да ўз шахсий корхонасига эга, ишчан ва малакали ходим тадбиркорликнинг “энг мақбул модели” ҳисобланади.

Ана шу ғоя устуворлиги сабабли АҚШда персоналнинг ижтимоий ҳимоя қилиниш даражаси бошқа тараққий этган мамлакатларга нисбатан пастроқ, давлат томонидан бу мақсадларга ажратиладиган субсидиялар ҳам Европа Иттифоқидагидан фарқ қилади.

Европа Иттифоқига аъзо мамлакатлар учун эса персонални бошқаришга давлатнинг қонунчилик ёрдамида аралашуви нисбатан кенгроқдир. Хусусан, персонални ёллаш, ходимларни ишдан бўшатиш, ишчилар ва иш берувчилар ўртасидаги муносабатлар қонун орқали мувофиқлаштириб борилади. Бу мамлакатларда иш ҳақи тўлаш, ходимларнинг саломатлиги, меҳнат хавфсизлиги, иш вақти миқдорига амалдаги қонунчилик томонидан жуда қатъий талаблар қўйилган.

Хусусан Европа Иттифоқи Иқтисодий Ривожланиш ташкилоти томонидан қабул қилинган “Ижтимоий ҳаракат”  дастури орқали қитъа мамлакатларида персонални бошқаришга ўз қонунчилик таъсирини кучайтириб бормоқда.

Персонални бошқаришга давлатнинг аралашуви Европада фақат қонунчилик билан чегараланиб қолмайди. Бу мамлакатларда ташқи бозор учун юқори малакали ходимларни тайёрлаш сарф-харажатлари давлат томонидан қопланади. Шу сабабли Иқтисодий Ривожланиш ташкилоти маълумотларига кўра Европада малакали ишчи кучи дастурлари учун давлат сарф-харажатлари АҚШга нисбатан сезиларли даражада кўпдир.

Европада Шимолий Америкага қараганда мулкчилик шаклларида ҳам сезиларли фарқ мавжудлигини кўрсатиш даркор. Сўнгги йилларда Ғарбий Европа иқтисодиётининг жамоа сектори анча қисқарганига қарамасдан унинг улуши АҚШга нисбатан юқоридир. Масалан, Швецияда аҳолининг ярмидан кўпроғи иқтисодиётнинг жамоа секторида банддир. Буюк Британияда сўнгги вақтда хусусийлаштириш жараёни фаоллашганига қарамасдан аҳолининг тўртдан бир қисми иқтисодиётнинг жамоа секторига жалб этилган.

Юқорида қайд этилганлардан персонални бошқаришнинг “Европа модели” мавжудлигини эътироф қилиш мумкин. 

Японияда эса персонални бошқаришни давлат корпорацияларида ходимлар бир умрга ишга ёлланиши ҳамда иш ҳақига, меҳнат стажига қараб устамалар тўлаш тизими мавжудлиги хусусиятларини ҳисобга олмасдан тасаввур этиб бўлмайди.

Япония корпорацияларида персонални бошқариш сиёсати қуйидаги тамойилларга асосланади:
– ишчи кучи таълим муассасаларини битирувчилари ичидан танлаб олинади;

– ишлаб чиқаришнинг у ёки бу вазифаларини ҳал этиш учун номзодларнинг жинси ҳисобга олинади;

– мунтазам касбий тайёргарлик амалга оширилади;
– номзодлар ходимларнинг касбий айирбошланиши тамойилла-ридан фойдаланиладиган дастурлар асосида ўқитилади;
– ходимларни у ёки бу мансаб вазифасига кўтариш учун уларнинг меҳнат фаолияти барча мезонлар бўйича баҳоланиб борилади;
– персоналнинг иш стажи ва ёшига қараб улар иш ҳақига махсус устама ҳақ тўлаш амалга оширилади, ходимларнинг иш билан бандлиги кафолатланади.

Персонални бошқаришнинг ички қоидалари корхона доирасининг ўзида ноёб ишчи кучи бозорини шакллантиришга ёрдам беради. Шу тариқа корпорациялар бошқа компаниялардан мустақил бўлишга интиладилар ва ишчи кучларини, инсон ресурсларини ташқи меҳнат бозоридан жалб этилишига тўсқинлик қиладилар.
Шунинг учун ҳам япон корпорацияларида таълим муассасасини эндигина тугаллаган ёшларни ишга ёллаш одат тусига кирган. Чунки етарлича тажрибага эга бўлмаган, бироқ зарур касбни эгаллашга интилаётган ёшлар корхона доирасида тайёрлаш учун энг мақбул персонал ҳисобланади. Уларни касбга тайёрлаш учун унчалик кўп сарф-харажатлар талаб қилинмайди. Айни вақтда, уларга меҳнат стажи ва ёшлари учун иш ҳақига қўшимча тўловлар ҳам керак бўлмайди.
Япония корпорацияларида асосий эътибор касбий тайёргар-лигини ишдан бўш вақтларида ёки ишлаб чиқаришдан ажралмаган ҳолда амалга оширишга қаратилади. Шу билан бирга ходимларнинг иш жойларида ўриндошликда фаолият юритишлари, уларни бошқа хизмат вазифаларига ўтказиш одатий ҳолатга айланган.
Бошқаришнинг “японча модели” персонал фаолиятини мунтазам равишда ҳар тарафлама чуқур баҳолаб боришни тақозо этади. Амалиётда бу персонал иш хақини ошириш ёки уни мансаб вазифасида юқорироқ лавозимга кўтариш жуда синчиклаб текширувлардан сўнг амалга оширилишини англатади. Бунда асосий эътибор номзоднинг ёши, иш стажи, маълумоти, жинсига қаратилади.

Япония корпорацияларида ходимларнинг иш билан бандлиги тўғрисида доимий ғамхўрлик қилиш қоидага айланган. Бу ердаги компанияларда ўрта ва катта ёшдаги ходимларни қисқартириш ўрнига уларни компания филиалларига ишга ўтказиш тажрибаси қўлланилади. Бошқа ходимларга нисбатан бошқарув хизматига тааллуқли катта ёшдаги эркак иш билан биринчи навбатда таъминланиши кўзда тутилган.

XXI аср истиқболли университетлари – инновацион университетни яратишга қўйилган қадамдаги муҳим вазифалар – таълим кредитлари миқдорини кенгайтириш, малакали мутахассисларга истиқболдаги талабни ўрганиш, меҳнат бозорини тадқиқ қилиш ҳамда мониторингини ўтказиш, таълим ҳамда бизнеснинг самарали ҳамкорлигини ривожлантириш масаласи ҳамда ОТМларнинг инновацион имкониятларини кенгайтириш ҳисобланади. Хўжалик субъектларининг инновацион фаоллигини оширишга асосланган тизимли узвий тараққиёт иқтисодиётнинг тармоқ, ҳудудий ва инновацион тузилмасидаги ўзгаришларнинг кўрсаткичларида ўз аксини топмоқда. Иқтисодиётнинг инновацион салоҳиятини фаол турдаги такрор ишлаб чиқариш манбасига айлантириш имкониятини белгилайдиган омиллардан бири – ёш мутахассислар иштирокининг кўлами ҳамда олий таълим муассасаларида персонални бошқариш тизимини такомиллаштириш ҳисобланади.

Олий таълим муассасалари асосий эътиборни битирувчилар ташкил этадиган меҳнат бозорининг аниқ сегментига бутун эътиборини қаратиши лозим ва кўп босқичли узлуксиз таълим тизимини такомиллаштиришни таъминловчи фундаментал ва амалий йўналишдаги таълим дастурларини ўша сегментда мавжуд талаблар бўйича ташкиллаштириши зарур.

Иқтисодиётни модернизациялаш жараёни олий таълим муассасаларида тайёрланаётган мутахассисларни миқдор ва сифат жиҳатидан ошириш талабларини кун тартибига қўяди. Бундаги биринчи қадам кўпчилик институтларнинг университетларга айлантирилиши бўлди. Университетлар тадқиқот ва инновацион турдаги муассаса ҳисобланиб, уларда юқори даражада илмий тадқиқот ишлари бажарилади, университетларнинг барқарор ривожини таъминловчи ўқув жараёнини ташкил қилишдаги ҳамма фаолиятида инновацион қарашлар ҳукмронлик қилади. Бу қадам уларга меҳнат бозорига талаб ва таклифнинг мувозанатини сақлаш йўли билан кириб боришларига асос бўлиб хизмат қилади. Ҳозирги вақтда бу университетлар фаолиятини таҳлил қиладиган бўлсак, улар бозор талабларига жавоб берадиган керакли мутахассисликларни ташкил қилиб, замонавий кадрларни етказиб бера бошлади. Замон талабларига жавоб берадиган долзарб таълим йўналишлари очилиб, уларнинг методологик асослари яратилмоқда [1. c. 114]. 

ОТМлар тайёрланаётган ҳар бир мутахассисга ижтимоий буюртма бўлишини таъминлашни ўз олдига вазифа қилиб белгилаши мақсадга мувофиқдир. Бу ишларни амалга ошириш ОТМлар ўртасида рақобатни кучайтиради ва амалга ошираётган ишларига қараб илғор ўқув юртлари пайдо бўлади, бу эса ўз навбатида, кадрлар сифатини оширишга хизмат қилади.

Мақсадли мутахассислар тайёрлашдаги асосий босқичлар қуйидагилардан иборат бўлади:

· ўқувчилар орасида касбга йўналтириш ишларини олиб бориш;

· талабаларга танлов фанларини ўқитишда корхоналар учун керакли курсларни ўқитиш, корхоналарда университет кафедраларининг филиалларини ташкил қилиш ва уларга шу корхоналарнинг тажрибали ходимлари томонидан дарс ўтишларини ташкил қилиш, амалиётларини шу корхоналарда ўтказишни ташкил қилиш;

· битирув ишлари ва магистрлик диссертацияларини ҳам шу корхоналарда бажарилаётган ишларга яқин мавзуларда бажарилиши ва уларни шу йўналишда ишга қабул қилиш;

· касбий қайта тайёрлашда эса олий таълим муассасалари ва буюртмачи корхоналар биргаликда яратган дастурлардан фойдаланиш.

ОТМларда мутахассислар тайёрлаш давлат таълим стандартларига, талабаларнинг ва меҳнат бозорининг эҳтиёжларига боғлиқ бўлиши керак. Олий таълим муассасалари фаолиятида уни битираётган ёш мутахассисларнинг меҳнат бозорида ўз ўринларини топиш йўлида қилаётган иш тажрибаларини таҳлил қилиб, умумлаштирган ҳолда, уларнинг натижаларини барча меҳнат бозори ва таълим хизматлари бозори субьектларига маълумот тариқасида етказиб беришнинг механизми яратилиши зарур.

